
2019-cu ilin əvvəlindən bəri 
Kürdəmirin bu istiqamətli uğurla-
rı barədə iki dəfə eşitdik. Birinci 
məlumatı fevralın 8-də, rayon icra 
hakimiyyəti başçısının yanındakı 
şuranın 2018-ci ilin sosial-iqtisadi 
inkişafının yekunlarına və qarşı-
da duran vəzifələrə həsr edilmiş 
yığıncağında eşitmişdik. Rayon 
icra hakimiyyətinin başçısı Cey-

hun Cəfərovun hesabatında qeyd 
edilirdi ki, artıq kürdəmirlilər on 
ölkəyə 18 min 576 ton məhsul 
ixrac edilməsi kimi bir uğura nail 
olublar. Martın 2-də isə rayon icra 
hakimiyyətindən xəbər verdilər ki, 
Azərbaycanın Kürdəmir rayonu 
ilə Latviyanın Qrobinya şəhəri 
arasında əməkdaşlıq protokolu 
imzalanıb.

Bu sətirləri məhz həmin 
iki məlumat əsasında qurmaq 
istəyirik. Təbii ki, əvvəlcə fevral-
da eşitdiyimiz məlumat barədə 
söz açmaqla. Ceyhun Cəfərovun 
hesabatında qeyd edilirdi ki, 
rayonun sahibkarları və şirkətləri 
tərəfindən Türkiyəyə 355 ton 
pambıq mahlıcı, İrana 14 min 226 
ton, İsrailə 39 ton, Gürcüstana 
60 ton, Hindistana 28 ton biyan 
kökü, Rusiyaya 1235 ton, Ukray-
naya 630 ton, Belarusa 92 ton, 
Gürcüstana 110 ton nar, Rusiya-
ya 62 ton nar şirəsi, Ukraynaya 
114 ton, Rusiyaya 115 ton xurma, 
Belarusa və Qazaxıstana 996 ton 
kartof, İraqa 122 ton arpa, Gür-
cüstana 485 ton kəpək, Rusiyaya 
18 ton pomidor, Ukraynaya 47 
ton sarımsaq və Gürcüstana 22 
ton yemiş ixrac edilib. 

Fikrimizcə, bu fakt və rəqəmlər 
Prezident İlham Əliyevin ixrac-
yönümlü məhsullar istehsalı-
nın artırılması, ölkə büdcəsinə 
maliyyə gətirəcək əməkdaşlığın 
genişləndirilməsi barədə verdi-
yi tövsiyə və tapşırıqların icrası 
nəticəsində mümkün olub. Ra-
yon rəhbərliyinin həyata keçirdiyi 
çoxsaylı tədbirlər belə deməyə 
əsas verir ki, 2019-cu ildə həmin 
göstəricilər daha artıq olacaq. 

İndi isə Latviyanın Qrobinya 
şəhəri ilə imzalanmış əməkdaşlıq 
protokolu barədə. Xatırladaq ki, 
Qrobinya şəhər statusunu hələ 
XVII əsrin sonlarında --1695-ci 
ildə qazanıb. Əhalinin seyrəkliyi 
və təbiətin zənginliyi Qrobinyanı 

xarici turistlərin daha çox üz tutdu-
ğu ünvana çevirib. 

Ensiklopediyalarda göstərilir 
ki, Latviya ərazisindəki ən qədim 
yaşayış məskənlərindən olan Qro-
binya hələ VII – XI əsrlərdə mü-
hüm mədəniyyət mərkəzlərindən 
biri olub. Bu barədə Sankt-
Peterburq muzeylərində dəyərli 
məlumatlar vardır. Buradakı arxe-

ololoji tapıntılar kurş və skandinav 
vikinqlərinin həyat tərzi və qədim 
ənənələri barədə zəngin məlumat 
mənbəyidir. 

Aldığımız məlumatda bildirilir 
ki, icra hakimiyyətinin başçısı 
Ceyhun Cəfərovun rəhbərlik etdiyi 
nümayəndə heyətinin Latviya 
səfərində qrupu Azərbaycan 
Şəhər Bələdiyyələri Milli Asso-
siasiyasının icraçı katibi Tofiq 
Həsənov müşayiət edib. Xa-
tırladaq ki, rayon nümayəndə 
heyətinin tərkində Tofiq 
Həsənovun da iştirak etməsi 
təsadüfi deyildi. Çünki bu səfər 
Latviya Yerli Özünüidarəetmə Or-
qanları Assosiasiyası və Qrobinya 
bələdiyyəsinin dəvəti ilə reallaşır-
dı. 

Bu səfərin bitməz-tükənməz 
təəssüratları barədə danışan Cey-
hun Cəfərov qeyd etdi ki, respubli-
kamızın müxtəlif şəhər və rayon-
larının xarici ölkələrlə dostluq, 
əməkdaşlıq etməsi, qardaşlaşma 
barədə sənədlərin imzalanması 
ulu öndər Heydər Əliyevin müdrik 

siyasətində xüsusi yer tuturdu. Biz 
məmnunuq ki, Prezident İlham 
Əliyev də həmin siyasəti uğur-
la, həm də , böyük yaradıcılıqla 
davam etdirir. Bizim Latviyanın 

Qrobinya şəhəri ilə əməkdaşlıq 
barədə sənəd imzalamağımız 
da məhz dövlət siyasətinin 
tərkib hissəsidir. Əminəm ki, bu 
əməkdaşlıqdan dövlətimiz və xal-
qımız kimi, sadə kürdəmirlilər də 
səmərə görəcək, faydalanacaqlar. 

Rayon rəhbəri qeyd etdi ki, 
səfərin ilk günündə nümayəndə 
heyətimiz və Azərbaycanın Lat-
viyadakı səfiri Cavanşir Axundov 
adıçəkilən assosiasiyanın sədri 
Gints Kaminskis və Latviyanın 
ətraf mühitin qorunması və regi-
onal inkişaf naziri Yuri Pudse ilə 
görüşdü. Görüşdə Azərbaycanla 
Latviyanın yerli özünüidarəetmə 
orqanları arasında 10 ildir uğurlu 
əməkdaşlığın aparıldığı vur-
ğulanıb və bu sahədə gələcək 
əməkdaşlığa dair geniş imkanların 
olduğu bildirildi. Fikir mübadiləsi 
zamanı birgə təcrübədən fay-
dalanmaqla ölkələrimiz arasın-
da müsbət dinamikaya malik 
münasibətlərin davam etdirilməsi 
və xüsusilə də turizm və əhali ara-
sında təbliğat işinin aparılmasına 

dair razılığa gəldik.
Səfir Cavanşir Axundov son 

illərdə ölkəmiz tərəfindən apa-
rılan və ikitərəfli münasibətlərin 
inkişafına yönəlmiş məqsədyönlü 

tədbirlər barədə məlumat verib. O, 
Avropada ilk Azərbaycan Ticarət 
evinin Latviyada açıldığını diqqətə 
çatdırıb, əmtəə dövriyyəsinin 
artırılmasının vacibliyini vurğulayıb 
və bu istiqamətdə nümayəndə 
heyətlərinin qarşılıqlı səfərlərinin 
ölkələrimiz arasında olan 
əməkdaşlığın inkişafına geniş 
imkan yaratdığını bildirib.

Ölkələrimiz arasındakı 
münasibətlərin səviyyəsindən 
məmnunluq ifadə edən nazir 
Yuri Pudse bu münasibətlərin 
daha da inkişaf etdirilməsinin 
vacib olduğunu deyib. Sonra 
Azərbaycan Şəhər Bələdiyyələri 
Milli Assosiasiyasının icraçı 
katibi Tofiq Həsənov bu il yerli 
hakimiyyətlər və bələdiyyələr 
arasında əməkdaşlığın 10 ilinin 
tamam olduğunu qeyd edərək, bu 
cür tədbirlərin keçirilməsinin, birgə 
kitabın hazırlanmasının və digər 
layihələrin reallaşdırılmasının 
zəruriliyini vurğulayıb.

Nümayəndə heyətinin Qro-
binya vilayətinə səfəri, eləcə 

də Qrobinya və Kürdəmir 
şəhərləri arasında qarşılıqlı 
əməkdaşlıq haqqında pro-
tokol imzalanması mərasimi 
daha yaddaqalan olub. 
Rayon rəhbəri qeyd etdi ki, 
həmin protokol özündə hər 
iki şəhər arasında təcrübə 
mübadiləsi, sosial-iqtisadi, 
turizm, mədəniyyət, biznesin 
inkişafı və digər sahələrdə 
əməkdaşlıq, sosial və ekoloji 
inkişaf proqramının reallaş-
masına hazırlıq mərhələlərini 
ehtiva edir. Həmçinin il 
ərzində hər iki şəhərdə 
dostluq və əməkdaşlığı əks 
etdirən müxtəlif guşələrin ya-
radılması da nəzərdə tutulur.

RİH başçısı Ceyhun 
Cəfərov protokolun im-

zalanmasının əhəmiyyətindən 
danışıb və Azərbaycanda sosi-
al-iqtisadi sahələrdə qazanılan 
uğurlar, bölgələrimizin sürətli 

inkişafı, yeni sosial layihələrin 
icra edilməsi barədə də məlumat 
verib. Rayon rəhbəri qeyd edib 
ki, cəmi 28 il dövlət müstəqilliyi 
olan Azərbaycan beynəlxalq 
aləmdə özünəməxsus nüfuz və 
etimad qazanıb. Son 15 ildə isə 
paytaxtımız Bakı dünya miq-
yaslı beynəlxalq təşkilatların öz 
tədbirlərini keçirdiyi ünvana çev-
rilib. Bizə olan inam və etimadın 
nəticəsidir ki, Azərbaycan dövləti 
qısa müstəqillik dövründə BMT 
Təhlükəsizlik Şurasına və Avropa 
Şurası Parlament Assambleyası-
nın Nazirlər Şurasına sədrlik edib. 
Ölkəmizdə dərin islahatlar aparılır.

Sonra Qrobinya vilayətinin 
rəhbəri Ayvar Priedols çı-
xış edərək bildirib ki, əsas 
məqsəd qarşılıqlı əməkdaşlığın 
gücləndirilməsidir: “Bu sənədlə biz 
xalqlarımız arasındakı əlaqələri də 
inkişaf etdirməyi nəzərdə tutmu-
şuq. Buraya məktəblilərin hər iki 
ölkəyə qarşılıqlı səfərlərinin təşkili, 
sərgilər və digər oxşar tədbirlərin 
keçirilməsi daxildir. Bununla hər 
iki xalq bir-birini daha yaxından 
tanıyacaq.” Natiq eləcə də, qeyd 
edib ki, rəhbərlik etdiyi vilayət 
Azərbaycanın iqtisadi uğurlarını 
öyrənməkdə maraqlı olmaqla 
yanaşı, həm də öz təcrübələrini 
bölüşmək niyyətindədir.

Səfər çərçivəsində 
Azərbaycanın nümayəndə 
heyəti Qrobinya gimnaziyası, 
yerli çörəkbişirmə və süd-pendir 
məhsulları kombinatlarındakı iş 
şəraiti ilə tanış olub, həmçinin 
şəhərdəki idman mərkəzinə ba-
xıblar.

Azərbaycan nümayəndə 
heyətinin marağına səbəb olan 
əsas məqamlardan biri isə 
Qrobinya meriyasının önündə 
Azərbaycan və Latviya bayraqları-
nın yanaşı dalğalanması olub. 

İlqar HƏSƏNOV,  
“Xalq qəzeti”nin 

bölgə müxbiri

 � Dünyada baş verən hadisələri proqnozlaşdırmaq 
çətindir. Çünki hadisələr o qədər sürətlə cərəyan edir, 
məzmun və xarakterini o qədər tez dəyişir ki, onları 
qiymətləndirmək elə də asan olmur. Ancaq bütün baş 
verənlərin ana xətti ondan ibarətdir ki, milli, mədəni, 
ideoloji, dini ziddiyyətlər gündən-günə artır və bunun 
nəticəsi olaraq yaranan münaqişələr dəhşətli faciələrə 
gətirib çıxarır.

Bu mənada hər yerdə dialoq, 
anlaşma, sülh, sabitlik, mehriban 
birgəyaşayış, tolerantlıq kimi şüar-
ların və təbliğat işlərinin yayılması 
olduqca vacibdir. Yəni hər bir 
ölkə bu məsuliyyətli missiyanı öz 
üzərinə götürməli və bunu daşımaq 
haqqına sahib olmalıdır. Bu vacib 
missiyanı Azərbaycan öz üzərinə 
götürmüşdür. Beləliklə, “Bakı pro-
sesi” mədəniyyətlərarası dialoqun 
qurulmasında vacib platformaya 
çevrildi. Prezident İlham Əliyevin 
təşəbbüsü olan Ümumdünya 
Mədəniyyətlərarası Dialoq Foru-
mu dünyanın nüfuzlu beynəlxalq 
qurumları -- UNESCO, BMT-nin 
Sivilizasiyalar Alyansı, Ümumdünya 
Turizm Təşkilatı, Avropa Şurası və 
İSESCO-nu tərəfdaş kimi cəlb edən 
yeganə platformadır. Formatına 
görə dünyada bu forum yeganə 
çoxtərəfli platforma kimi beynəlxalq 
sülhün və əməkdaşlığın qurulması-
na öz töhfələrini verib və verməkdə 

davam edir.
Artıq Bakı növbəti, V 

Mədəniyyətlərarası Dialoq Forumu-
na hazırlaşır. Forumun keçirilməsi 
ilə bağlı Azərbaycan Prezidenti 
Administrasiyasının rəhbəri Ramiz 
Mehdiyevin sərəncamı ilə tədbirlər 
planı təsdiq edilib. Sərəncamda 
Tədbirlər Planında nəzərdə tutulan 
işlərin yerinə yetirilməsi üçün müva-
fiq qurumlara tapşırıqlar verilib.

Hazırda Mədəniyyət Nazirliyi 
bu istiqamətdə səmərəli fəaliyyət 
göstərməkdədir. Mədəniyyət naziri 
Əbülfəs Qarayev bir sıra xarici 
ölkələrin beynəlxalq təşkilatların 
nümayəndıləri ilə keçirdiyi 
görüşlərdə bu il mayın 2-3-də baş 
tutacaq forumla bağlı müzakirələr 
aparmışdır.

Hələ ötən ilin noyabr ayında 
nazir Ə.Qarayevin Nyu-Yorkda 
BMT-nin Sivilizasiyalar Alyansının 
ali nümayəndəsi Nasir Əbdüləziz 
Əl-Nasir ilə görüşü zamanı bu 

təşkilatın dünya miqyasında həyata 
keçirdiyi proqramlar, xüsusilə alyan-
sın Azərbaycan  Respublikasının 
Prezidenti İlham Əliyevin “Bakı 
prosesi” təşəbbüsünün və Ümum-
dünya Mədəniyyətlərarası Dia-
loq Forumunun tərəfdaşı olması 
barədə fikir mübadiləsi aparılmış-
dır. Həmin görüşdə Ümumdünya 
Mədəniyyətlərarası Dialoq Forumu-
na hazırlığın başladığını və foru-
mun işində BMT-nin Sivilizasiyalar 
Alyansı ilə əməkdaşlığın davam 
etdiriləcəyi diqqətə çatdırilmışdır.

Ə.Qarayev, həmçinin  BMT-nin 
Azərbaycandakı rezident – 
əlaqələndiricisi Qulam İshaqzai ilə 
görüşüb. Görüşdə Azərbaycan-BMT 
əlaqələri, mədəniyyət sahəsində 
həyata keçirilən əməkdaşlıq 
məsələləri müzakirə edilib.

Əbülfəs Qarayev Azərbaycan 
Prezidenti İlham Əliyev tərəfindən 
irəli sürülən “Bakı prosesi” 
çərçivəsində təşkil edilən Ümum-
dünya Mədəniyyətlərarası Dialoq 
forumlarına toxunaraq bu nüfuz-
lu tədbirin BMT vasitəsilə canlı 

yayımının təşkilində dəstəyə görə 
minnətdarlığını bildirib. Nazir, 
həmçinin BMT-nin Baş katibi Antonio 
Quterreşin məruzəsində 2008-ci ildə 
əsası qoyulmuş “Bakı prosesi”nin 
mədəniyyətlərarası dialoqun 
dəstəklənməsinə yönəlmiş səylər 
çərçivəsində mühüm yer tutması-
nın xüsusi qeyd edildiyini diqqətə 
çatdırıb. Bu il mayın 2-3-də Bakıda 
V Ümumdünya Mədəniyyətlərarası 
Dialoq Forumunun keçiriləcəyini 
bildirən nazir forumun təşkilində 
BMT ilə fəal əməkdaşlıq təcrübəsi 

olduğunu bildirib.
Qulam İshaqzai, öz növbəsində, 

V Ümumdünya Mədəniyyətlərarası 
Dialoq Forumuna hazırlıq prosesinə 
yaxından cəlb olunmağa hazır oldu-
ğunu qeyd edərək bu istiqamətdə 
görüşlərin keçirilməsini təklif edib.

Mədəniyyət Nazirliyi Aparat 
rəhbərinin müavini, beynəlxalq 
əməkdaşlıq və innovativ inkişaf 
şöbəsinin müdiri, sözügedən 
tədbirlərin əməliyyat qrupunun 
rəhbəri Vasif Eyvazzadənin 
 UNESCO Katibliyinin rəsmiləri 
ilə görüşü də hazırlıq işlərinin 
tərkib hissəsidir. V Ümumdünya 
Mədəniyyətlərarası Dialoq Foru-
mu ilə bağlı keçirilmiş görüşdə 
UNESCO-nun Sosial və Humanitar 
Elmlər Departamentinin rəhbəri 
Magnus Maqnusson UNESCO-nun 
Azərbaycanın mədəniyyətlərarası 
dialoq sahəsində beynəlxalq 
səviyyədə fəaliyyətini yüksək 
qiymətləndirdiyini və bu istiqamətdə 
qarşılıqlı əməkdaşlığın davam 
etdirilməsinə böyük önəm verildiyini 
bildirib.

V.Eyvazzadə forumun 
Azərbaycan Respublikasının 
 Prezidenti İlham Əliyevin 10 il 
bundan öncə irəli sürdüyü “Bakı 
prosesi” təşəbbüsünün tərkib 
hissəsi kimi BMT tərəfindən çox 
vacib qlobal platforma elan edildiyini 

vurğulayıb. Bu baxımdan V Ümum-
dünya Mədəniyyətlərarası Dialoq 
Forumu bu xüsusiyyətləri özündə 
saxlamaqla mədəni müxtəliflik, 
dialoq və əməkdaşlıq, insan 
təhlükəsizliyi, gənclərin liderliyi, 
miqrasiya, münaqişələrin qarşısı-
nın alınması və s. mövzuları əhatə 
edəcəkdir. Artıq UNESCO-nun da 
iştirakı ilə beynəlxalq ekspertlərlə 
birgə forumun konseptual müzakirə 
sənədi və proqram layihəsi hazır-
lanmışdır. Görüş zamanı, həmçinin 
forumun təşkilati məsələləri ilə bağlı 
müzakirələr aparılıb.

Görüş zamanı həmçinin 
 UNESCO Katibliyinin missiyasının 
cari ilin mart ayında Bakıya səfəri ilə 
bağlı razılıq əldə olunub.

Forum çərçivəsində önəmli 
tədbirlərdən biri 2017-ci ildə 
Azərbaycanın Birinci vitse-prezidenti 
Mehriban Əliyevanın təşəbbüsü və 
rəhbərliyi ilə baş tutan beynəlxalq 
təşkilatların rəhbərlərinin toplantısı-
dır. Sözügedən toplantının bu il də 
keçiriləcəyi nəzərdə tutulur.

V Mədəniyyətlərarası Dialoq Fo-
rumunun da dünyanı narahat edən 
problemlərin müzakirəsinə geniş 
meydan açacağı şübhəsizdir.

M.MÜKƏRRƏMOĞLU, 
“Xalq qəzeti”

 � Mən Naxçıvan Bəstəkarlar Təşkilatının 
məsul katibi, Əməkdar incəsənət xadimi, 
bəstəkar Kamal Əhmədovu onun ilk gənclik 
illərindən tanıyıram. O, Asəf Zeynallı adına Musiqi 
Texnikumunu bitirdikdən sonra əvvəlcə Ordubadda, 
sonra məzunu olduğu texnikumda, 1976-cı ildən 
sonra isə mənim də çalışdığım Bakı Musiqi 
Akademiyasının ( o zamankı konservatoriyanın) 
xalq çalğı alətləri şöbəsində tar sinfi üzrə müəllim 
işləmişdir. Elə o dövrlərdən özünü ciddi musiqiçi 
kimi tanıtmışdı.

Sonralar Kamal Əhmədov imtahan verərək konservatoriyaya 
qəbul olundu və Xalq artisti, professor Xəyyam Mirzəzadədən 
bəstəkarlıq sənətinin incəliklərini öyrənməyə başladı. O, dahi 
bəstəkarımız Qara Qarayevin də vurğunu idi, ondan da çox şey 
öyrənmişdi. Həm tələbəlik illərində, həm də məzun olduqdan 
sonra simfonik, kamera -- instrumental, xor, həm də xalq çalğı 
alətləri üçün çoxlu əsər yazmışdır. Kamalın əsərləri Azərbaycan 
Bəstəkarlar İttifaqının yaradıcılıq plenumlarında və Naxçıvan 
Bəstəkarlar İttifaqı təşkilatının müxtəlif tədbirlərində həmişə 
maraqla izlənilmiş, dəfələrlə ölkəmizdən kənarda alqışlarla 
qarşılanmışdır. Onun ünvanına Ukraynadan və Türkiyədən 
gələn minnətdarlıq və təbrik məktublarını da xatırlayıram. 
Kamal Əhmədov indi Naxçıvan Dövlət Universitetinin incəsənət 
bölməsində bəstəkarlıq sinfi üzrə müəllimdir. 

Bu yaxınlarda Kamal Əhmədovun 70 yaşı tamam oldu 
və onunla əlaqədar Dövlət Filarmoniyasında mükəmməl bir 
yaradıcılıq tədbiri keçirildi. Əslində, mən həmin tədbirdə iştirak 
etsəm də, qəzet materialı qələmə almaq istəmirdim. Ancaq 
Prezident İlham Əliyevin və Birinci vitse-prezident Mehriban 
xanım Əliyevanın bir qrup mədəniyyət xadimi ilə görüşündə 
səsləndirilən fikirləri, xüsusən, dövlət başçımızın yaradıcı 
insanlar barədə dediyi dəyərli sözləri eşidəndən sonra çalışdım 
ki, Kamal Əhmədovun böyük təəssüratlarla ayrıldığım müəllif 
konserti barədə bu sətirləri qələmə alım. 

Müslüm Maqomayev adına Azərbaycan Dövlət Akademik 
Filarmoniyasında təşkil edilən tədbirdə Azərbaycan Bəstəkarlar 
İttifaqının katibi, Əməkdar incəsənət xadimi Sərdar Fərəcov 
Kamal Əhmədovun milli mədəniyyətimizin inkişafındakı 
xidmətlərindən danışdı, sənət fəaliyyəti haqqında məlumat 
verdi.

Natiq qeyd etdi ki, görkəmli bəstəkar, Xalq artisti 
Xəyyam Mirzəzadənin sinfində bəstəkarlıq sənətinin sirlərini 
mənimsəyən Kamal Əhmədovun təhsil illərində fortepiano üçün 
yazdığı “Prelüd və fuqalar”, “Variyasiyalar”, tar üçün “Sonata”, 
simli alətlər ansamblı üçün “Kvartet” əsərləri onun peşəkar 
yaradıcılığının ilk dövrünü təşkil edir. Konservatoriyada keçirilən 
konsertlərdə onun bir sıra əsərlərinin ifası musiqisevərlərin 
rəğbətini qazanıb. Diplom işi kimi böyük simfonik orkestr üçün 
yazdığı “Cavid” simfonik poeması təhsil illərinin ən mükəmməl 
və uğuru əsəri hesab edilir. 

Mahnı yaradıcılığında naxçıvanlı şairlərin əsərlərinə 
müraciət edən Kamal Əhmədov “Qızlar bulağı”, “Qoşa çinar”, 
“Saçlarıma qar da yağdı”, “Gözlərinə baxan zaman”, “Zəfər 
marşı”, “Anacan”, “Milli Ordumuz”, “Bənövşə”, “Unutdun məni”, 
“Kaman səsi”, “Bu yolu seçdim”, “Keçmə” və digər mahnıların 
bəstəkarı kimi tanınır.

Xalq Çalğı Alətləri Orkestrinə dərindən bələd olan bəstəkar 
bir sıra orkestr əsərləri də yazıb. “Cəngi”, “Süita”, “Naxçıvan 
eskizləri”, “Rekviyem” kimi əsərləri öz orijinallığı ilə fərqlənir. 
1985-ci ildən 1997-ci ilədək Naxçıvan Dövlət Filarmoniyası-
nın Xalq Çalğı Alətləri Orkestrinin yaranmasında və forma-
laşmasında böyük zəhməti olan Kamal Əhmədovun idarəsi 
ilə bu orkestr Bakı, Sumqayıt və digər şəhərlərdə dəfələrlə 
müvəffəqiyyətli konsertlər verib. Bəstəkarın kamera orkestri 
üçün yazdığı üçhissəli “Simfoniya” Türkiyənin istedadlı dirijoru 
Saim Akcılın rəhbərlik etdiyi İstanbul-Borusan Oda Orkestri 
tərəfindən səslənmiş və orkestrin daimi repertuarına salınmışdır. 
O, həmçinin, “Dəli yığıncağı”, “Dirilən adam”, “Fərhad və Şirin” 
tamaşalarına da musiqi bəstələyib.

Tədbirdə Xalq artisti Ağaverdi Paşayevin bədii rəhbərliyi ilə 
Azərbaycan Dövlət Xalq Çalğı Alətləri Orkestri konsert proqramı 
ilə çıxış edirdi.

Mən bir bəstəkar kimi qələm dostum Kamal Əhmədova can-
sağlığı və yeni-yeni yaradıcılıq uğurları arzulayıram. 

Tofiq BAKIXANOV,  
Xalq artisti, professor

Uzun illərdən bəri ancaq ölkə miqyasında istehlak 
edilən pambıq, taxıl və bostan bitkilərinin əkilib-
becərilməsi ilə məşğul olan Kürdəmir rayonu bu 

gün,  sözün həqiqi mənasında, beynəlxalq aləmdə ta-
nınan etibarlı tərəfdaşa çevrilməkdədir. Bunun da əsas 
səbəbi dövlət müstəqilliyinin sadə insanlara bəxş etdiyi 
xoşbəxtlik, səadət, dövlətin qayğısıdırsa, digər səbəbi isə  
rayonun müasir tələblər səviyyəsində idarə olunması və 
mövcud potensialdan yaradıcılıqla istifadə edilməsidir. 
Məhz həmin səbəblər üzündən kürdəmirlilərin qazandığı  
uğurların miqyası artıq ölkə hüdudlarını aşır.

beynəlxalq əlaqələrin 
coğrafiyası genişlənirKÜRDƏMIR: 

Zəngin təəssüratlarla ayrıldım

V Ümumdünya Dialoq 
Forumuna hazırlıq 

davam edir

